Historijski projekat – Putujuća izložba

20 septembar.–27. decembar 2004.godine
(5) Od zamisli do ostvarenja

Ideja o putujućoj izložbi nastala je tokom seminara «Sjećanje na budućnost» čiji su domaćini bili Institut za međunarodnu saradnju Njemačkog saveza visokih narodnih škola
 i Asocijacija za međunarodno obrazovanje i razmjenu
. Seminar je održan u Hattigenu i Weimaru, Njemačka, oktobra 2002. godine. Tom prilikom je 15 polaznika iz zemalja jugoistočne Evrope upoznato sa metodologijama koje se koriste u Njemačkoj kako bi se razriješile kontraverze nedavne historije. Prateći seminar, polaznici su se suočili sa izazovom proširivanja vlastitog iskustva i osmišljavanja novih projekata u cilju procjenjivanja i usklađivanja činjenica o zajedničkoj historiji regiona.


Na sastanku u Sofiji, tokom avgusta 2003. godine, polaznici seminara su upoznati sa idejom o putujućoj izložbi. Glavni cilj ovog projekta bio je ispitati osjetljiva i ona historijska pitanja koja izazivaju snažne emocionalne reakcije kao i da se doprinese širenju primjene interaktivnih metodologija u postupku podučavanja o historiji.


Ostvarenje ideje o izložbi omogućeno je entuzijazmom onih koji su uključeni u projekat. Tokom nekoliko mjeseci predstavnici Albanije, Bosne i Hercegovine, Bugarske, Makedonije, Rumunije te Srbije i Crne Gore osmislili su teme, osnovali timove na nivou države i našli lokalne partnere za realizaciju njihove izložbe. Ovaj proces ne samo da je rezultirao dobrim prijemom izložbe, nego je uspostavljena i mreža koju čine iskusni stručnjaci u ovih šest zemalja.


U periodu od septembra do decembra 2004. godine izložba je «proputovala» kroz šest zemalja, a broj posjetilaca premašio je hiljade. Publika je imala priliku da se upozna sa različitim viđenjima susjednih zemalja i da izgradi gledište koje seže mnogo dalje od već usvojenih predodžbi o proteklim zbivanjima kako bi uvidjeli da svi mi pripadamo kulturi čovjeka. Na osnovu komentara posjetilaca, organizatori izložbi mogu vidjeti da su ljudi bili provocirani i da su izložbeni prostor napustili sa širom vizijom o historiji.

(6) Tema i usmjerenje

Priče koje su ispričali svi sudionici izložbe odražavaju različitost jugoistočne Evrope i lako je uočiti bogatu paletu mišljenja, ljudi i metoda.


Hiljade ljudi je bilo zatvoreno u Spaçu i drugim radnim logorima širom Albanije. Sve što su oni smatrali potencijalom predstavljalo je prijetnju socijalističkoj državi. Na izložbi se koristi i usmeno prenošenje historije kako bi se ispitao ovaj teški problem koji potencijalno može biti uzrokom daljnjih neslaganja u odnosu na činjenice iz nedavne prošlosti, što je uglavnom zajedničko iskustvo i u ostalim zemljama regiona.


Osobe koje su preživjele oružane sukobe tokom antikomunističkog otpora opisane na izložbi u Rumuniji, našle bi mnogo toga zajedničkog sa bivšim «stanarima» Spaça. Ove priče obuhvaćaju slične primjere borbe za preživljavanje, ali i očajničke nade da će režim (konačno) propasti.


Slična tema može se vidjeti na izložbi iz Bosne i Hercegovine. Za one koji su živjeli u Sarajevu grad je postao zatvor bez zidova. U ovom slučaju, međutim, nasilje nisu vršili pripadnici državnih organa nadležnih za sankcioniranje (mada su različite organizacije vojnih formacija sasvim izvjesno djelovale uz prećutni pristanak vlade), nego više moćnici nalik onima iz perioda anarhije. Poput zatvoreničkih logora, opsada  Sarajeva rezultirala je pojavom slučajeva traume i patnje koji zavrijeđuju da se o njima govori.


Izložba održana u Bugarskoj omogućila je da se javnost suoči sa onim aspektom socijalizma koji nije bio poznat mladim ljudima današnjice. Ona obuhvata osobne priče pojedinaca koji su preživjeli pokret mladih u vrijeme socijalističke vladavine. Neke od ovih priča su pozitivne, neke iznova ukazuju na mračno nevidljivo političko ugnjetavanje. Potrebno je upamtiti i razumjeti pozitivnu stranu socijalizma, jer bez toga nije moguće shvatiti snažni osjećaj nostalgije za tim periodom koji još pobuđuje maštu ljudi iz ove regije.


Izložba u Makedoniji je bila prvenstveno fokusirana na natječaj iz oblasti fotografije. Ovaj natječaj je imao i veliki značaj i za druge zemlje u regionu, jer opisuje teme koje su važne za svakoga. Širok je raspon ovih tema i njima su obuhvaćene pojave od nade djeteta koja se tiče budućnosti njegove zemlje do prizora seoskog života koji se postepeno mijenja.


Izgledi za bolju budućnost usko su vezani za izložbu Srbije i Crne Gore. Na ovoj izložbi su prikazani protesti studenata od 1996. do 1997. godine. Ovi studenti su se borili za demokratsku budućnost i utrli put kasnijim protestima kojima je srušen Miloševićev režim.


Mada sve izložbe oslikavaju različitost zemalja regiona, mnoge zajedničke temeljne teme su također obrađene. Sama izložba je bila uspješna u smislu podizanja svijesti o zajedničkoj prošlosti i potrebno je nadati se da će ova pitanja ostati prisutna u svijesti javnosti i u narednom periodu.

(8) »Ljudi posjeduju mudrost, znanje i sposobnost». Ovo je jedan od mnogih slogana ispisanih na zidovima ruševina ranijeg zdanja zatvora Spaç. Ispisali su ih studenti novinarstva.

(9) Albanija: «Istraživanje prošlosti – Građenje budućnosti; Zatvor Spaç»

Albanska izložba je bila zasnovana na projektu usmenog prenošenja historije u okviru kojeg su vršena istraživanja o pojedincima koji su politički proganjani i zatvarani u vrijeme komunističke diktature Envera Hodže. Izložba je fokusirana na poznati zatvor Spaç i njome se nastoji prikazati uticaj totalitarnog režima na živote ljudi. Eksponate čine četiri panela, knjige o zatvoru, utisci studenata o radnom logoru Spaç i dokumentacija koju je načinio projektni tim.



Prvi panel (lijevo) prikazuje kartu Albanije. Označeni su zatvori i radni logori i neki od njih su locirani u najzabitijim područjima zemlje. U vrijeme komunističkog režima vladala je politika kažnjavanja političkih zatvorenika upućivanjem u najudaljenije oblasti.


(10) Drugi panel (na drugoj stranici lijevo) posvećen je Spaçu. Izložene su fotografije bivših zatvorenika koji su pripadali različitim slojevima društva (svećenici, pisci, liječnici, mehaničari, glumci, barmeni, itd.), ali su se svi usprotivili diktatorskom režimu. U središnjem dijelu panela prikazan je simbol izložbe - okovi sa lancima iz Spaça. Kao znak iskupljenja za sve one koji su ih nekada nosili, želimo vidjeti da su okovi i lanci zauvjek pokidani. 


Treći panel (na suprotnoj stranici, desno) prikazuje jednu od naznačajnijih zatvorskih pobuna u Albaniji, pobunu zatočenika Spaça koja je trajala od 21. do 23. maja 1973. godine. Ova pobuna je posebno značajna, jer je bila jedna od prvih i jedna od najmasovnijih pobuna političkih zatvorenika u istočnoj Evropi. Na slici je prikazana razvijena albanska zastava bez žute komunističke zvijezde. Ovo je simbol težnji zatvorenika za demokratijom i slobodom. Na panelu se takođe nalaze fotografije dvojice pogubljenih zatvorenika, koji su u toku ove pobune nastojali zaštititi zastavu – simbol demokratije, u borbi protiv komunista. Na drugoj fotografiji prikazan je sudac koji je ponovno kaznio više od 100 zatvorenika, sudionika u pobuni. Najzad, na panelu se takođe nalaze fotografije zatvorenika koji su bili aktivni sudionici u pobuni. 


Posljednji panel, nazvan «Život u slobodi» (nije ovdje prikazan), prikazuje život bivših logoraša u postkomunističkom periodu. I pored toga što su mnogi umrli u zatvoru a ostalima, usljed patnji uzrokovanih traumatskim iskustvima, ugroženo mentalno zdravlje, još uvijek ima bivših logoraša koji pokušavaju izgraditi bolji život u periodu tranzicije. Neki od njih su organizatori državnih ili međunarodnih aktivnosti kojima nastoje predočiti historijski uticaj komunizma. Drugi pokušavaju prenijeti svoja sjećanja mlađim generacijama pripovijedajući im ili pisanjem knjiga i članaka.


U projektu usmenog prenošenja historijskih činjenica, koji je osnov ove izložbe, sudjelovalo je 50 dobrovoljaca. Među njima su studenti fakulteta kojima je omogućeno da obave razgovore i posjete zatvor Spaç. Svoja razmišljanja i zaključke iskazali su u kratkim prikazima koji su dijeljeni u vrijeme održavanja izložbe. Na izložbi su predstavljene i knjige koje su napisali očevici koji su svoje živote proveli u različitim zatvorima u Albaniji. Među važnim elementima izložbe je i dokumentarni film koji su snimili članovi albanskog tima u toku posjete Spaçu. Film prikazuje obilazak ostataka zatvora, njegovog okruženja i sadrži razgovore sa lokalnim stanovništvom, bivšim logorašima i bivšim uposlenicima zatvora.


(13) Bosna i Hercegovina: «Sarajevo u Socijalističkoj Jugoslaviji i u toku rata 1992.–1995.»


Eksponatima izložbe iz Bosne i Hercegovina opisana je nedavna historija Sarajeva, od vremena socijalizma do rata 1992.–1995., do obnove i sadašnjeg perioda. Fotografije, posteri i filmovi prikazuju promjene koje su se desile u gradu. Postoje i prateći informacioni dokumenti o historiji grada.

Sarajevo je smješteno u planinskoj kotlini od istoka ka zapadu i završava se Sarajevskim poljem. Rijeka Miljacka teče kroz grad i njene su obale spojene brojnim mostovima koji stanovnicima služe kao orijentiri.


Grad je postavljen na strateškoj tački puta između dalmatinske obale i Panonske nizije. Prvo poznato naselje u ovom regionu datira još iz bronzanog doba,  kada su bili naseljeni dijelovi starog grada na zapadnoj i istočnoj strani. Stanovništvo ovog ranog perioda gradilo je utvrde od drveta sa kamenim i zemljanim nasipima. Oko 400 g. p.n.e. izvorno stanovništvo zamijenili su narodi koji su govorili keltski, a koje su zatim zamijenili Rimljani.


(14) U rimsko doba ovaj prostor je bio poznat kao Ilirija. Okupirali su ga Rimljani u prvom vijeku p.n.e. i kasnije asimilirali u sklopu rimske provincije Dalmacije. Ilirske utvrde su uništene, ali rimski putevi su postali temelj za kasnije izgrađene ceste u ovoj regiji.


Nukleus modernog Sarajeva datira iz 15. vijeka, kada je Isa-beg Isaković izgradio prvo stambeno naselje oko današnje Careve džamije zajedno sa «Sarajem» ili zdanjem otomanske vlasti po kojem je grad dobio ime.


Nakon propasti Otomanskog carstva, 1878. godine, Bosna je pala pod uticaj Austro-Ugarskog carstva. Proces austro-ugarske kolonizacije doveo je do glavnih transformacija grada, jer su nove zgrade, mostovi i svodovi izgrađeni u centralno-evropskom stilu toga doba. U ovom periodu je ostvaren radikalni porast broja stanovnika, od 21 337 u 1879. god. do 50 000 u 1910. god. Na mnogim slikama prikazane su zgrade koje ukazuju na jedinstvenu arhitekturu tih epoha.


U periodu poslije prvog svjetskog rata Bosna i Hercegovina je postala dio Kraljevine Jugoslavije, zajedno sa Srbijom, Hrvatskom i Slovenijom. Nakon drugog svjetskog rata Bosna postaje dio Federalne Republike Jugoslavije. Jedan niz fotografija prikazuje značajne historijske prizore Sarajeva ilustrirajući život u vrijeme socijalizma. Ovaj period doveo je do modernizacije Sarajeva i njegovog razvoja i nastanka velikog savremenog grada. Značajno je da su u Sarajevu održane Zimske olimpijske igre 1984. godine.


Drugim nizom fotografija i slika opisuje se rat. Na jednom posteru prikazana je glavna borbena linija u gradu, branitelji Bosne i vojne snage bosanskih Srba koje su okruživale grad. Na mnogim fotografijama prikazana su razaranja grada – slike granatiranih ili zgrada oštećenih mitraljeskom vatrom. Opsada Sarajeva završena je 1995. godine nakon što su Hrvatska, Bosna i Hercegovina te Srbija i Crna Gora potpisale Dejtonski mirovni sporazum i strane u sukobu proglasile primirje.


Zadnji niz fotografija prikazuje proces obnove i izgradnje. Ove slike ukazuju na obnovljenu nadu i optimizam ljudi i njihovu sposobnost da izgrade budućnost.


Na izložbi su prikazana i dva filma. Jedan se tiče povijesti Sarajeva, njegovih početaka i naroda koji ga je osnovao, razvoj zemlje kroz vijekove. Drugi prikazuje autentične snimke ratne more, razaranja i patnji naroda u toku tog perioda.


(15) Na dnu: Zdanje Gradske biblioteke pretrpjelo je velika razaranja usljed granatiranja kada je uništena njena staklena kupola. Zdanje je isto tako stradalo u požaru.


(16) Propagandne fotografije i posteri u znak sjećanja na bivšu generaciju mladih


(17) Bugarska: «Bugarska socijalistička mladež 1944.-1989.»


Postavku izložbe u Bugarskoj činilo je sedam panela sa slikama, dokumentima, novinama, sloganima i osobnim pričama.


Cjelokupni predstavljeni materijal dio je postavke Narodnog historijskog muzeja u Sofiji i sve osobne priče (usmena historija) su odabrane i preštampane sa «www.spomeniteni.org», a njihov projekat naslovljen sa «Ja sam živio u socijalizmu». Cilj izložbe je bio da stvori prostor za razmjenu iskustava i dijalog današnje mlade generacije i ljudi koji su živjeli u socijalizmu. Na izložbi je dat pregled pokreta bugarske socijalističke mladeži predočavanjem slika, fotografija, slogana i osobnih priča. Ovdje su date dvije od tih priča:


(18) Otpozdrav rukom, autor Nikola Stavrev, bivši foto-reporter u listu «Trud» («Rad»)


Postojala je tradicija: svakog 1. maja, praznika rada, delegacije sindikata iz drugih zemalja bi dolazile u posjet Bugarskoj. Sastajali su se sa različitim grupacijama radnika i posjećivali neka «prikladna» poduzeća u zemlji. Gosti su uvijek prisustvovali prvomajskoj proslavi u Sofiji. Neki od njih su čak bili i na tribinama Mauzoleja zajedno sa partijskim i sindikalnim čelnicima. Narednog dana sve novine Sofije izvještavale su o tom događaju.


Ne mogu se tačno sjetiti godine, ali jednom, nakon jedne od tih proslava, vođa francuske delegacije mi je diskretno pokazao veliku fotografiju sa prve stranice časopisa «Trud». Na slici je prikazana tribina kod Mauzoleja sa kojih su svi prisutni mahali rukama pozdravljajući okupljene građane. Jedan od njih bio je i vođa francuske delegacije. Začuđen upitao me je: «Kako je moguće da sam na slici prikazan kako mašem rukom u znak pozdrava a da to nikad nisam učinio?»


Odgovor je bio veoma jednostavan, ali njemu je bilo teško da to razumije. Ruke koje mašu izražavaju zadovoljstvo entuzijazmom bugarskih radnika. Prema naredbi državnih i partijskih vođa, sve su slike morale prikazivati dužnosnike kako mašu rukama u znak otpozdrava okupljenima. Bilo je tako lako izrezati nečiju ruku koja maše i nalijepiti je gdje god je to bilo potrebno!


Vjenčanje, autor Ivan Ginev (48), konsultant iz Sofije


Bilo je to 1971. godine nakon pohađanja obavezne školske brigade sa prijateljima sam otišao na obalu Crnog mora (po prvi put bez roditelja!). Upoznao sam prelijepu djevojku iz Češke. Pozvao sam je u restoran mada sam imao tek nekoliko leva u džepu (kako hrabro od mene!). Restoran (na Sunčanoj plaži, tik uz ljetovalište «Emona») se zvao Harpoon. Restoran je bio prazan, ali konobar mi je rekao: «Dečko, ne možemo te uslužiti stoga što imaš dugu kosu!» (kosa mi nije bila duža od 10 cm). Bilo je očito da sam u neprilici, jer me je mlada Čehinja upitala šta se dešava. Samo da bih izbjegao neugodnu situaciju rekao sam joj: «Konobar se izvinjava, jer ne možemo biti usluženi zbog toga što je čitav restoran rezerviran za vjenčanje».


(19) Predodžba javnosti o pokretu socijalističke mladeži


(21) Makedonija: «Budućnost»


Makedonska izložba je bila podijeljena na tri dijela. U prvom dijelu prezentirana je Makedonija u vrijeme Otomanskog carstva i rođenje makedonskog pokreta za nezavisnost. Drugi dio utemeljen je na natječaju iz oblasti fotografije pod naslovom «Makedonija danas». Na još dva postera date su dodatne informacije o ključnim zbivanjima u makedonskoj historiji i biografije najpoznatijih historijskih ličnosti.


Dio koji se odnosi na Makedoniju pod Otomanskim carstvom (pogledati suprotnu stranicu) obuhvaća kratak opis historije toga perioda i njen uticaj na modernu makedonsku državu. U to vrijeme izvršene su brojne etničke i demografske promjene jednako kao i transformacija od feudalne države do formiranja farmi koje su trgovale svojim proizvodima, a kojima su vladali stalno odsutni zemljoposjednici. Pored toga je postavljen tekst o usponu makedonskog pokreta za nezavisnost.


(22) Glavna politička organizacija toga perioda bila je Organizacija za revoluciju unutar Makedonije (VMRO) i to razdoblje je opisano fotografijama, slikovitim dijelovima dnevnika i drugim slikama. Nastojanja VMRO-a kulminirala su Ilindanskim ustankom (na dan sv. Ilije) 1903.g. Ovaj ustanak je ugušila otomanska armija, ali je on postao jedan od ključnih događaja u procesu stvaranja nezavisne Makedonije. Na posteru je istaknut značaj koji je pokret unutar Makedonije imao na politička zbivanja toga doba i za Republiku Makedoniju.


Dodatnim fotografijama i tekstom u drugom dijelu izložbe opisani su ključni događaji od vremena sticanja nezavisnosti Republike Makedonije 1991. godine. To  obuhvata priznanje Makedonije od strane Ujedinjenih naroda 1993. godine, sukob u Makedoniji 2000.-2001. godine i kraj sukoba obilježen potpisivanjem «okvirnog sporazuma» u avgustu 2001. godine. Završni događaj na ovoj listi je aplikacija Makedonije za pristupanje Evropskoj Uniji iz marta 2004. godine. Njime su možda postavljeni temelji budućeg uspješnog razvoja Makedonije.


Na kraju je poster na kojem su prikazane ključne ličnosti koje su igrale važnu ulogu u historiji Makedonije i procesu stvaranja makedonskog identiteta. Obuhvaćene su brojne ličnosti od Aleksandra Makedonskog do Goce Delčeva, vođe VMRO-a i pjesnika Blaže Koneskog. Osim slike predočena je i kratka biografija svake od ovih značajnih ličnosti.


Odabir nekih pojedinaca pokazao se kontraverznim. Mnogi smatraju da je Aleksandar Makedonski bio helenskog porijekla. Sv. Ćirila i Metodija, koji su bili tvorci ćirilice, bugarska javnost smatra Bugarima. Albanska javnost prihvaća majku Terezu kao Albanku. Međutim, sve ove osobe su porijeklom iz Makedonije i ilustruju važnu ulogu koju su etničke skupine na Balkanu imale u razvoju svakog od naroda sa ovog prostora.


U sklopu natječaja iz oblasti fotogragije na makedonskoj izložbi, od svakog sudionika je zatraženo da snimi fotografiju na temu «Makedonija danas». Na otvorenju izložbe u Skoplju prikazano je svih 200 fotografija pristiglih za natječaj. Putujuća izložba obuhvaća 40 najboljih fotografija među kojima su i pobjedničke. Na slikama su uglavnom prikazani stanovnici i predjeli Makedonije, predočeni veoma inventivno što ukazuje na kreativnost i različitost sudionika na konkursu. Sa više od 40 fotografija, natječaj iz oblasti fotografije čini centralni dio makedonske izložbe i govori samo za sebe. Pobjednička fotografija nosi naziv «Budućnost» i tako je nazvana i cijela izložba.


(24) Izvodi iz dnevnika i oružja kojim su se služili partizani


(25) Rumunija: «Oružani antikomunistički otpor u Rumuniji od 1944.–1962.»


Cilj rumunskog projekta usmenog prenošenja historije jeste otkrivanje prošlosti kroz viđenja očevidaca i sudionika. Namjera je bila sakupiti svjedočenja kako bi oživjela sjećanja običnih ljudi i omogućilo da govore oni koji su stvarali historiju svojim riječima i djelima. Na taj način, projektom i izložbom predočena je historija onako kako je vide oni koji su je stvarali i kako je predstavljena u pisanim dokumentima i tako data potpunija i tačnija slika prošlosti.


Izložba je posebno bila usmjerena na antikomunistički oružani otpor u poslijeratnom periodu (1944.-1962.) mada je projektom usmenog prenošenja historijskih činjenica zahvaćen i period od 1939.-1989.godine. 


U toku Drugog svjetskog rata Sovjetska armija je postepeno nametala komunizam u Rumuniji i drugim evropskim zemljama. Uz podršku Sovjetskog Saveza, Komunistička partija Rumunije je uspjela u razaranju duboko ukorijenjenog političkog, ekonomskog i socijalnog sistema i zamijeniti ga uređenjem koje je zasnovano na sovjetskom modelu.


(26) Novi režim koji su nametnule Moskva i Komunistička partija Rumunije uzrokovao je ozbiljno nezadovoljstvo u narodu. Stoga su ljudi počeli sa različitim vidovima otpora, a prema razmjerama i akcijama oružani otpor u planinama imao je najsnažniji uticaj.


Grupe pripadnika pokreta otpora od 1944.-1962. godine obično su imale oko 10 članova. Mnogi od njih su bili mladi ljudi, ali bilo je i slučajeva da su se i žene priključile borbi. Njihova politička uvjerenja nisu bila presudna; ono što ih je vezivalo jeste otpor protiv komunističkog sistema koji je uništio sve ono u šta su vjerovali. Ove grupe nisu uvijek bile uvezane i mnoge su nastajale spontano u različitim područjima.


Komunističke vlasti su odgovorile terorom i represijom, stalno nastojeći da zatru ove grupe, posebno u periodu 1948.-1953. godine i 1957.-1960. godine. Posljedice su bile strašne: veliki broj partizana je ubijen, a mnogi su osuđeni na doživotnu robiju. Porodice su razbijene, što je bilo traumatsko iskustvo koje je još uvijek uočljivo u današnjoj Rumuniji.


Grupe koje su pružale otpor djelovale su širom zemlje, posebno u planinama i šumama u koje Služba sigurnosti i policija nisu mogli lako doprijeti. Grupe su djelovale bez nekog određenog dugoročnog plana, ali su se nadali da bi pomogao konflikt između Sovjetskog Saveza i Zapadne Evrope. Bilo je i ljudi koji su pobjegli u planine nastojeći da izbjegnu komunističku represiju, ali je većina tih ljudi ostala izolirana i nije se pridružila nekoj od grupa koje su se borile protiv komunističkog režima.


Izučavanje oružanog antikomunističkog otpora započelo je ubrzo nakon 1989. godine i na tu temu objavljeno je dosta dokumenata. Međutim, još uvijek ne postoji usaglašenost u pogledu broja partizana i izbjeglih osoba u periodu od 1944.-1962. U mnogim procjenama se govori o nekoliko stotina partizana i hiljadama njihovih simpatizera.


Na izložbi je ukazano tek na mali dio onoga što je oružani antikomunistički otpor u Rumuniji predstavljao kao historijski fenomen. Širom svijeta postoje razdoblja kada ljudi umiru suprotstavljajući se režimima kojima se negiraju njihova osnovna prava i slobode. Historija oružanog otpora protiv komunističkog režima u Rumuniji potvrđuje da takve žrtve nikada nisu uzaludne.


(27) Ključne ličnosti uključene u partizanski pokret


(29) Srbija i Crna Gora: «Studentski protest 1996.-1997.»


Na izložbi iz Srbije i Crne Gore predočeni su dokumenti sa javnih demonstracija koje su se dešavale između 1996. i 1997. godine u Beogradu.


Priča koja je prethodila protestima započela je ranih devedesetih, kada je u bivšoj Jugoslaviji došlo do niza ratova koji su doveli do ozbiljne socijalne i političke krize.


U to vrijeme Slobodan Milošević se djelotvorno pozicionirao kao vladajući autokrata u Srbiji, sistematski gušeći sredstva javnog informiranja i eliminirajući političke protivnike. Međutim, intelektualna elita koju su činili studenti, profesori, političari i stručnjaci nastojala je izazvati autokratsku vladavinu Miloševića organiziranjem niza demonstracija.


(30) Ova grupa organizirala je demonstracije 9. marta 1991. godine. Međutim, policija je, djelujući po izravnoj naredbi Slobodana Miloševića, silom prekinula mirni protest i uhapsila neke od vođa i organizatora. Ono što još više uznemirava jeste činjenica da je policija brutalno napala protestante i na ulice Beograda izvela nekoliko tenkova kako bi prinudila ljude da se raziđu.


Studenti Beogradskog univerziteta bili su među prvima koji su glasno ispoljili svoje nezadovoljstvo politikom Miloševića. Studenti su protestima iskazali protivljenje ratovima koji su bjesnili na prostoru bivše Jugoslavije kao i protivljenje Miloševićevoj politici kontrole medija i policije koja je bila ključ njegove autokratske vladavine u Srbiji. Unatoč ovim naporima Milošević je uspješno manipulirao ekonomskom i političkom krizom koja je zahvatila Srbiju kako bi učvrstio svoju poziciju predsjednika i stvarnog, jedinog vladara u Srbiji.


Kako su proticale devedesete, politička i ekonomska situacija u Srbiji je pogoršavana čime je ubrzano širenje demonstracija tokom 1996. i 1997. godine. U Srbiji su 17. novembra 1996. godine održani opštinski izbori i uprkos totalnoj kontroli medija od strane Miloševića i njegove stranke, građani Beograda i Srbija uspješno su izabrali nove vođe.


Nezadovoljan izbornim rezultatima Miloševićev režim je poništio izbore. Ova jasna zloupotreba moći, kojom su narušena temeljna demokratska načela, uticala je na pojavu masovnih protesta kojima su se studenti zvanično pridružili 22. novembra 1996. godine. Studenti su zahtijevali vraćanje svojih prirodnih demokratskih prava i osim toga insistirali na trenutnoj ostavci predsjednika i potpredsjednika studentske organizacije koji su konstantno ignorirali studentske proteste.


Pored studenata u demonstracijama su učestvovali profesori, glumci, umjetnici, muzičari i druge istaknute javne ličnosti. Mada se u svim demonstracijama radilo o mirovnim protestima, nasilje je izbilo kada je policija izašla na ulice i namjerno provocirala građane. Ipak, studenti su uspjeli očuvati «duh» srpskog naroda i pokazati da mladi ustrajnošću, inteligencijom i optimizmom mogu učiniti svijet boljim mjestom za život. Suočeni sa naizgled nesavladivim preprekama studenti su nastavili tražiti pravdu i pri tome zadržali svoj osjećaj za humor i nadu.


Mada su protesti zvanično prekinuti 20. marta 1997.g., borba za demokratiju je nastavljena još mnogo godina i na kraju uspjela. Milošević je zvanično smijenjen 5. oktobra 2000g.


(32) Slike sa otvaranja


Ove fotografije obuhvaćaju prizore otvaranja izložbi u Albaniji, Bosni i Hercegovini, Makedoniji te Srbiji i Crnoj Gori. Izložba je održana na različitim mjestima širom regiona – od zdanja Doma Armije u Skopju, Makedonija do zdanja Državnog historijskog muzeja u Tirani, Albanija, Narodne filharmonije u Sofiji, Bugarska. Odabirom ovako različitih lokacija omogućeno je da izložba bude dostupna široj publici.


U nekim zemljama izložba je bila propraćena održavanjem dodatnih radionica i događaja. U toku trajanja izložbe u Albaniji održana je diskusija za okruglim stolom sa profesorima historije. Razgovarali su o značaju događaja opisanih izložbenim eksponatima i govorili o mogućnosti podučavanja historije metodom usmenog prenošenja. U Bugarskoj, tokom trajanja Dana cjeloživotnog učenja, izloženi su savremeni artefakti (umjetnički eksponati) koji su i osnovni motiv plakata korištenog za potrebe putujuće izložbe. Ovi predmeti iz Narodnog muzeja obuhvatali su plakate, uniforme, značke, dnevnike, fotografije i zastave. Izložbom u Rumuniji obuhvaćeno je objavljivanje pratećih naučnih radova o otporu protiv komunističkog režima.


(33) Otvorenje putujuće izložbe u Skopju 20. septembra 2004.

(34) Govor g. Jochena Blankena povodom otvorenja izložbe u Tirani i voditelji programa


(36) Slike sa natječaja iz oblasti fotografije «Makedonija danas»


(39) Ova stranica: izložba u Sarajevu. Suprotna stranica: utisci iz Tirane


(40) Izložba u Beogradu, novembar 2004.

